

M E T O D O L O G I J A
Ankete o kreditnoj aktivnosti banaka

Uvod
Ovom metodologijom definiše se sadržaj Ankete o kreditnoj aktivnost banaka, način provođenja i prezentacija rezultata. Anketa o kreditnoj aktivnosti banaka koju je uspostavila Centralna banka BiH u septembru 2020. godine na kvartalnoj osnovi usklađena je s istim istraživanjem koje se provodi u centralnim bankama u eurozoni, (Bank Lending Survey BLS  https://www.ecb.europa.eu/stats/ecb_surveys/bank_lending_survey/html/index.en.html ) uz određena prilagođavanja specifičnostima kreditnog tržišta u BiH.

Cilj ankete
Cilj ankete je da se stekne uvid u kretanje standarda i uslova kreditiranja kao i kretanje potražnje za kreditima u bankarskom sektoru u BiH. Provođenjem Ankete o kreditnoj aktivnosti banaka Centralna banka BiH nastoji da unaprijedi kvalitet analize na kreditnom tržištu, kao i analize faktora ponude i potražnje za kreditima. Anketa putem jasno struktuiranog upitnika obezbjeđuje kvalitativne informacije o kretanju na kreditnom tržištu direktno od reprezentativnog uzorka banaka koje posluju na kreditnom tržištu BiH. Anketa obuhvata posmatrani razvoj kreditnih standarda i kreditne potražnje u prethodnom kvartalu kao i očekivana kretanja u narednom kvartalu. Kvalitativne informacije iz Ankete o kreditnim aktivnostima banaka o standardima  i uslovima banaka, kao i ponude i potražnje za kreditima, zajedno s kvantitativnom statistikom o kamatnim stopama i kreditima banaka, doprinose boljoj analizi i ocjeni kretanja na kreditnom tržištu i u tom smislu su korisne svim ekonomskim subjektima.

Obuhvat ankete
Anketom je obuhvaćen reprezentativni uzorak banaka s najvećim učešćem aktive u bankarskom sektoru u Bosni i Hercegovini. Na početku svake godine će se vršiti revizija uzorka banaka na bazi veličine aktive na kraju prethodne godine. Anketni obrazac popunjava osoblje banaka koje odlučuje o uslovima odobravanja kredita i dobro poznaje kretanja na tržištu kredita. Pitanja su kreirana tako da se do potrebnih informacija dođe uz minimalno opterećenje učesnika u anketi koji trebaju biti nepristrasni pri davanju odgovora.
Tajnost pojedinačnih odgovora se podrazumijeva, a prezentacija rezultata ankete će se vršiti samo na osnovu agregiranih rezultata anketnog istraživanja.

Sadržaj i način popunjavanja ankete
Anketu banke dostavljaju elektronski 15 dana po isteku izvještajnog kvartala, a objava rezultata ankete je dva mjeseca po isteku izvještajnog kvartala.
Struktura ankete je u formatu excel tabele koja je fiksna, tj. nije predviđena mogućnost dodavanja redova, kolona, promjene veličine fonta i slično od strane učesnika u anketi.
U početnom lijevom uglu anketnog obrasca potrebno je navesti šifru banke koja se sastoji od 13 znakova i kontakt-osobu, koja će ispunjavati anketni obrazac. Prvi dio šifre “KB” označava da se radi o komercijalnoj banci, “GGMM” označava datum izvještajnog kvartala (godina, mjesec). Drugi dio naziva “NNNN” predstavlja šifru banke i treći dio šifre označava naziv izvještaja (3 slovna znaka, upisati KAB, što predstavlja skraćenicu za anketu o kreditnoj aktivnosti banaka), tako će, naprimjer, izvještaj jedne banke za treći kvartal 2021. godine imati sljedeću šifru: KB2109NNNNKAB, pri čemu će banka umjesto NNNN naznačiti svoju šifru. 
Anketa sadrži 16 pitanja koja su podijeljena u dvije grupe: prva grupa pitanja odnosi se na kredite i kreditne linije preduzećima (pitanja od 1 do 8), a druga grupa pitanja se odnosi na kredite stanovništva (pitanja od 9 do 16). Prvih šest pitanja u obje grupe se odnosi na kretanja u prethodna tri mjeseca, a posljednja dva pitanja se odnose na očekivanja za naredna tri mjeseca. Kada su u pitanju krediti i kreditne linije preduzećima, pitanja su podijeljena prema ročnoj strukturi (kratkoročni i dugoročni krediti), dok je kod stanovništva podjela napravljena prema namjeni kredita (stambeni, potrošački i nenamjenski krediti). 
Za sve kategorije kredita postavljaju se pitanja o kreditnim standardima i uslovima za odobravanje kredita,  potražnji za kreditima, faktorima koji utiču na uslove ponude i potražnje, te o učešću odbijenih  kredita. 
Kreditni standardi podrazumijevaju kriterije za odobrenje kredita i/ili kreditnih linija od strane banke kojima se definišu: prihvatljivost kolaterala, bonitet dužnika, visina dohotka, dob, radni status itd., uključujući interna uputstva, promjene u politici odobrenja kredita i njenoj primjeni. Kreditni standardi se primjenjuju prije početka pregovora o uslovima kredita i odobravanja ili odbijanja zahtjeva za kredit. 
Kreditni uslovi podrazumijevaju obavezne elemente iz ugovora o kreditu, odnosno kreditnoj liniji između banke i dužnika (iznos kredita, kamatna stopa, troškovi provizije i naknada, zahtijevani kolateral ili garancije koje dužnik treba da obezbijedi, ročnost itd.). Utvrđuju se u zavisnosti od boniteta dužnika i mogu se mijenjati istovremeno s kreditnim standardima ili nezavisno od njih.
Od učesnika ankete traži se da naznače jednu promjenu na skali od ponuđenih pet opcija, tako što upisuju “x” u odgovarajuću ćeliju u anketnom obrascu ukazujući na intenzitet pooštravanja ili ublažavanja (pitanja koja se odnose na ponudu kredita) ili intenzitet smanjenja ili povećanja promjene (pitanja koja se odnose na tražnju za kreditima). Za svako pitanje potrebno je navesti intenzitet i smjer promjene, upisujući “x” u ćeliju ispod polja:
(-2) znatno pooštravanje/smanjenje, (-1) umjereno pooštravanje/smanjenje, (0) bez uticaja/promjene, (1) umjereno ublažavanje/povećanje ili (2) znatno ublažavanje/povećanje. 
Za svako pitanje iz anketnog obrasca potrebno je navesti samo jedan intenzitet i smjer promjene (u prazna polja upisati samo jedan “x”), kao što je to navedeno u primjeru na slici ispod.

Prezentacija rezultata ankete

Analiza agregiranih rezultata KAB-a je bazirana na neto procentu. Za odgovore na pitanja o ponudi kredita tj. o kreditnim standardima i kreditnim uslovima neto procenat je definisan  kao razlika između zbira učešća banaka koje su odgovorile da su kreditni standardi “znatno ublaženi” i “umjereno ublaženi” i zbira učešća banaka koje su odgovorile da su kreditni standardi “znatno pooštreni” i “umjereno pooštreni”. Pozitivna vrijednost neto procenta ukazuje na neto ublažavanje, a negativna na neto pooštravanje kreditnih standarda. Neto procenat za odgovore na pitanja o faktorima, koji utiču na promjenu kreditnih standarda, definisan je kao razlika između učešća banaka koje su odgovorile da je dati faktor doprinio ublažavanju i učešća banaka koje su odgovorile da je doprinio pooštravanju kreditnih standarda.
Kod pitanja o potražnji za kreditima, neto procenat je definisan kao razlika između zbira učešća banaka koje su odgovorile da je potražnja za kreditima “znatno smanjena” i “umjereno smanjena” i zbira učešća banaka koje su odgovorile da je potražnja “znatno povećana” i “umjereno povećana”. Pozitivan neto procenat ukazuje da je veći broj banaka zabilježio povećanje potražnje u posljednja tri mjeseca, dok negativan neto procenat ukazuje na to da je veći broj banaka zabilježio smanjenje potražnje za kreditima. Kada je u pitanju potražnja za kreditima, često u praksi koristimo termin “neto potražnja” umjesto termina neto procenat. Neto potražnja će stoga biti pozitivna ako je veće učešće banaka koje su izvijestile o porastu potražnje za kreditima, dok negativna neto potražnja ukazuje na to da je veće učešće banaka koje su prijavile pad potražnje za kreditima.
Neto procenat ne pravi  razliku između ekstremnih i umjerenih odgovora (posmatra  smjer, a ne intenzitet promjene), na način da se ista numerička vrijednost dodjeljuje i ekstremnim i umjerenim odgovorima, na sljedeći način: 

	Ponuda kredita
	Potražanja za kreditima

	-1 = znatno pooštravanje
	-1= znatno smanjenje

	-1 = umjereno pooštravanje
	-1= umjereno smanjenje

	0 = bez uticaja
	0 = bez uticaja

	1 = umjereno ublažavanje
	1 = umjereno povećanje

	1 = znatno ublažavanje 
	1 = znatno povećanje




S obzirom na to da ispitanik odgovara izborom jedne od pet opcija, odgovore na svaku od pet opcija potrebno je konvertovati u brojeve tako što im se dodjeljuju numeričke vrijednosti u rasponu od –1 do 1.

Pored neto procenta kao mjera za statističku analizu rezultata ankete koristi se difuzni indeks. Difuzni indeks za razliku od neto procenta pokazuje i smjer i intenzitet promjene na nivou pojedinačne banke, na način da se odgovori, izborom jedne od pet opcija, konvertuju u brojeve tako što im se dodjeljuju numeričke vrijednosti u rasponu od –1 do 1 na sljedeći način:
	Ponuda kredita
	Potražanja za kreditima

	-1 = znatno pooštravanje
	-1 = znatno smanjenje

	-0,5 = umjereno pooštravanje
	-0,5 = umjereno smanjenje

	0 = bez uticaja
	0 = bez uticaja

	0,5 = umjereno ublažavanje
	0,5 = umjereno povećanje

	1 = znatno ublažavanje 
	1 = znatno povećanje



Tumačenje difuznog indeksa slijedi istu logiku kao i tumačenje neto procenta.
U nastavku je dato značenje pojedinih pojmova koji se koriste u anketnom obrascu o kreditnoj aktivnosti banaka:

	Pojam
	Značenje

	Kamatna marža 
	Razlika između aktivnih i pasivnih efektivnih kamatnih stopa banke

	Kolateral 
	Obezbjeđenje koje dužnik daje banci za otplatu kredita i/ili kreditnih linija

	Krediti
	Novčana sredstva odobrena preduzećima i stanovništvu od strane banke

	Kreditna linija
	Maksimalan iznos kredita koji banka može odobriti preduzeću u bilo kojem trenutku, odnosno maksimalan iznos koji preduzeće može povući ukoliko su mu potrebna dodatna novčana sredstva u određenom periodu, pri čemu taj iznos može biti obnovljen.

	Kreditni standardi
	Kreditni standardi su interne smjernice ili kriteriji odobravanja kredita banke, koji su definisani prije  potpisivanja ugovora o kreditu. Kreditni standardi definišu uslove koje moraju da ispune pravna ili fizička lica da bi mogli da apliciraju za kredit (bonitet dužnika, prihvatljivost kolaterala, visina dohotka, dob, radni status itd.), uključujući interna uputstva, promjene u politici odobrenja kredita i njenoj primjeni.

	Kreditni uslovi
	Obavezni elementi iz ugovora o kreditu, odnosno kreditnoj liniji između banke i dužnika (iznos kredita, kamatna stopa, troškovi provizije i naknada, zahtijevani kolateral ili garancije koje dužnik treba da obezbijedi, ročnost itd.). Utvrđuju se u zavisnosti od boniteta dužnika i mogu se mijenjati istovremeno s kreditnim standardima ili nezavisno od njih.

	Percepcija rizika
	Viđenje banke o sistemskom riziku, razvoju opšte ekonomske situacije, položaju određene djelatnosti ili preduzeća, kreditne sposobnosti dužnika, kao i zahtijevanog kolaterala.

	Potražnja za kreditima
	Procjena ukupnih potreba za kreditima od strane preduzeća i stanovništva, uključujući obnavljanje kredita, a ne uzimajući u obzir uobičajene sezonske fluktuacije.



Diseminacija ankete
Rezultati Ankete o kreditnoj aktivnosti banaka se objavljuju kvartalno, dva mjeseca po isteku izvještajnog kvartala i raspoloživi su na web-stranici Centralne banke BiH u okviru foldera Statistika, podfolder Statističke informacije, link je: https://www.cbbh.ba/Content/Read/8 

KAB11.1

 KAMATNA MARŽA  (veća marža = pooštravanje, manja marža = ublažavanje)                                                                   

x

KAB11.2

 ZAHTJEVI U POGLEDU KOLATERALA

x

KAB11.3

ROČNOST

x

KAB11.4

PROVIZIJE I NAKNADE

x

KAB11.5

MAKSIMALAN IZNOS KREDITA

x

11. Kako su se promijenili uslovi Vaše banke za odobravanje kredita stanovništvu u posljednja tri mjeseca?

Legenda: –2 =  znatno pooštravanje; –1 = umjereno pooštravanje; 0 = bez promjene; 1 = umjereno ublažavanje; 2 = znatno ublažavanje.


